INSAN – NEZNANKO I ZABORAVKO
Neka je hvala Allahu, dž.š., Gospodaru svih svjetova. Neka su salavat i selam na Poslanika Muhammeda, s.a.v.s., njegovu časnu porodicu, ashabe i sve sljedbenike.
Uzvišeni Allah u Kur'anu Časnom poručuje: ''Allah vas izvodi iz trbuha vaših majki, vi tada ništa ne znate, i daje vam sluh, vid i razum da biste zahvalni bili.'' (En-Nahl, 78.)
Braćo moja u Dini Islamu! Insan (čovjek) je neznalica iliti neznanko. Odnosno, na ovaj svijet dolazi kao biće koje ama baš ništa ne zna, da bi potom kroz proces ''Čitaj u ime Gospodara tvoga, Koji stvara!'' vremenom sticao znanje od Onoga ''Koji čovjeka podučava pisanju i svemu ostalom što čovjek ne zna.'' (El-'Alek, 1-5.) Zbog toga je znanje čovjekova potreba, ali i obaveza, koju će utoliko lakše ispuniti, ako posluša savjet svoga Gospodara: ''Bojte se Allaha i Allah će vas podučiti! Allah sve zna.'' (El-Bekare, 282.) 
Pored toga, u procesu sticanja znanja čovjek mora biti svjestan činjenice da ''Allah zna, a vi ne znate.'' (El-Bekare, 216.), kao i činjenice da je kapacitet čovjekovog znanja ograničen: ''A od onoga što On zna, drugi znaju samo onoliko koliko On hoće.'' (El-Bekare, 255.) Prema tome, čovjek nikada ne smije reći da je stekao dovoljno znanja, niti da je pokupio svu pamet svijeta. 
Pogotovo toga treba da bude svjestan kada su u pitanju Božije stvari, u koje se čovjek ne bi trebao petljati, ali se ipak petlja. U tom smislu posljednji ajet sure Lukman je posebno zanimljiv. On na specifičan način govori o pet stvari, koje su isključivo u Božjem znanju, ali se ljudi u njih petljaju i time prave fesad (nered) na Zemlji: 
''Samo Allah zna kad će Smak svijeta nastupiti.'' Dakle, vrijeme nastupanja Smaka svijeta je samo Allahu poznato. On nikome, ni Džibrilu pa čak ni Muhammedu, s.a.v.s., nije otkrio tu tajnu. Skoro da ju je Uzvišeni Allah i od Sebe sakrio. Pa i pored toga stalno u medijima slušamo kako će Smak svijeta biti tad i tad. Pa kad ne bude, onda opet produže pa kažu bit će tad i tad, i sve tako u nedogled; ''Samo On spušta kišu.'' To je činjenica. Ma koliko se ljudi raznim metodama trudili da proizvedu kišu, to im ne polazi za rukom. Dok je Allah ne spusti, ona neće pasti. S druge strane, svaki čovjekov pokušaj da spriječi padanje kiše rezultira neredom, odnosno, poplavama, jakim vjetrovima, odronima i klizištima; ''I samo On zna šta je u matericama.'' Dakle, samo Allah stvara ono što je u matericama i samo On poznaje stvarnu situaciju u materici. Naime, danas su nauka i tehnologija toliko dogurali da doktori ''znaju'' da li je beba muško ili žensko, da li boluje od neke bolesti i da li će svojim rođenjem ugroziti život majke. Zbog toga se dešava veliki broj grešaka i ubistava beba u ranoj fazi razvoja; ''A čovjek ne zna šta će sutra zaraditi.'' Čovjek svake noći legne sa planovima, a ne zna hoće li se ujutro probuditi i hoće li planove ostvariti; ''I ne zna čovjek u kojoj će zemlji umrijeti.'' Ma koliko planirao svoj život i bježao od smrti, smrt će čovjeku iznenada doći. Bez najave i bez pitanja. ''Allah, uistinu, sve zna i o svemu je obaviješten.''
S druge strane, čovjek je zaboravno biće iliti zaboravko. Takav mu je bio i otac Adem, a.s., koji je obećao Gospodaru da se neće približiti zabranjenom drvetu, ali je zaboravio obećanje i približio se. I takav će čovjek ostati do Smaka svijeta. I neka ostane! I treba da ostane. Kad čovjek ne bi zaboravljao, on bi pukao od mnoštva emocija i halova, koje se sobom donosi znanje. 
Međutim, ima stvari koje čovjek zaboravlja, a ne bi smio da ih zaboravi. Zaboravlja da je on rob Gospodara svjetova, koji ima slobodu da radi šta god hoće, ali ne i dokle hoće, te da se na kraju, htio to ili ne, mora vratiti svome Gospodaru i prihvatiti Njegovu nagradu ili kaznu. Zatim, u svojoj borbi za prolazne dunjalučke ljepote, u procesu ''Ali vi život na Dunjaluku više volite.'', zaboravlja vrlo važnu činjenicu: ''A Ahiret je bolji i vječan je.'' (El-E'la, 16-17). I u svom učahurenom stilu života – ''Šta ima novo?'' ''Vala, ništa do plate.'' – čovjek zaboravlja na ahiretsku platu.
Stoga, na kraju današnje hutbe, sve prisutne želim da podsjetim na ahiretsku platu.

Naš Gospodar poručuje: ''Primjer Dženneta, koji je obećan onima koji se Allaha boje – u njemu su rijeke od vode neustajale i rijeke od mlijeka nepromijenjena ukusa, i rijeke od vina, prijatna onima koji piju, i rijeke od meda procijeđenog. U njemu ima voća svakovrsnog i oprosta od Gospodara njihova.'' (Muhammed, 15.)
Braćo moja, ovakvih i sličnih ajeta ima još puno u Kur'anu, pa čitajmo ih i razmišljajmo o njima!

Molim Dragog Allaha da nas uputi na ona djela koja On prima, i da nam podari korisno znanje i halal nafaku. Amin.
